
Azərbaycanın polad yolları  
3 beynəlxalq dəhlizin qovşağında 
Şəbəkənin Qarabağ və Şərqi Zəngəzur qolları sürətlə bərpa edilir

Prezident İlham Əliyevin 2005-ci il oktyabrın 7-də “Dəmir yolu işçilərinin 
peşə bayramının təsis edilməsi haqqında” imzaladığı sərəncama əsasən, hər il 
oktyabrın 13-ü Azərbaycan dəmiryolçularının peşə bayramı kimi qeyd olunur.

141 illik tarixi olan Azərbaycan də-
mir yolları möhtəşəm inkişaf yolu keçib. 
Azərbaycanda dəmir yolu tikintisinin bi-
rinci mərhələsi 1878-ci ildə başlanıb və 
1880-ci il yanvarın 20-də uzunluğu cəmi 
20 kilometr olan Bakı–Sabunçu–Suraxa-
nı dəmir yolunun istifadəyə verilməsi ilə 
başa çatıb. O vaxtdan Azərbaycan Dəmir 
Yolları yükdaşımalara tələbatın artması 
nəzərə alınmaqla mərhələ-mərhələ inki-
şaf etdirilib və müstəqillik illərində təkmil-
ləşdirilib.

Üç beynəlxalq nəqliyyat dəhlizinin 
kəsişməsində yerləşən Azərbaycanın 
dəmir yolları “Şərq–Qərb”, “Şimal–Cə-
nub” və “Cənub–Qərb” nəqliyyat dəhlizi 
üzrə yüklərin daşınmasını həyata keçirir. 
2017-ci il oktyabrın 30-da istismara ve-
rilən və “Şərq-Qərb” Nəqliyyat Dəhlizinin 
bir hissəsini təşkil edən Bakı–Tbilisi–
Qars (BTQ) dəmir yolu nəqliyyatı ilə bir 
sıra ölkələrin yükləri Avropaya və əks is-
tiqamətə daşınır. Bu marşrutun fəaliyyəti 
nəticəsində yol boyunca yerləşən ölkələr 
arasındakı ticarət dövriyyəsi və qarşılıqlı 
sərmayə qoyuluşu getdikcə artır, infra-
strukturdan istifadə edən ölkələr arasın-
dakı əməkdaşlıq isə dərinləşir. BTQ 3 
dövləti əlaqələndirməklə yanaşı, həm də 
onlarca xalq və ölkə üçün körpü rolunu 
oynayır. Xatırladaq ki, 2017–2022-ci illər-
də BTQ dəmir yolu xətti ilə 1 milyon 347 
min 585 ton, ümumilikdə isə, indiyədək 1 
milyon 470 min ton yük daşınıb.

Azərbaycanın turizm potensialının 
artırılmasında xüsusi yeri olan dəmir 
yolu xətlərinin yenidən bərpası, inşası is-
tiqamətində də işlər aparılır. Bu layihələrə  
misal olaraq Ləki stansiyası–Qəbələ 
birxətli dəmir yolunu göstərmək olar. Bu 

istiqamətdə də sürət qatarlarından istifa-
də olunacağı nəzərdə tutulur. Gəncədən 
sonra Qəbələyə sürət qatarının təşkili 
şimal regionunun turizm potensialının 
genişlənməsi üçün mühüm önəm daşıyır. 
Qəbələ daxili və xarici turistlərin səyahəti 
baxımından Bakıdan sonra ikinci yerdə 
qərarlaşır. Həmçinin bu rayon ilin bütün 
fəsillərində turistləri özünə cəlb edən bir 
istiqamətdir.  

Vətən müharibəsində qazanılan par-
laq qələbə ilə dəmir yolu infrastruktu-
runda da yeni mərhələnin əsası qoyul-
du. Savaşdan az sonra Prezident İlham 
 Əliyev “Bərdə–Ağdam dəmir yolu xətti-
nin layihələndirilməsi və tikintisi ilə bağlı 
tədbirlər haqqında” sərəncam imzaladı. 
Uzunluğu 45 kilometr olan Bərdə–Ağdam 
dəmir yolu xəttinin layihələndirmə və ti-
kinti işlərinin iki mərhələdə həyata keçiril-
məsinə başlandı. 

Layihəyə əsasən, əvvəlcə Bərdə–
Təzəkənd istiqamətində 19 kilometr, 
ikinci mərhələdə isə Təzəkənd-Ağdam 
dəmir yolunun bərpa edilməsi, Köçərli, 
Təzəkənd, Ağdam stansiyalarında yeni 
standartlara uyğun binaların tikintisi 
nəzərdə tutulub. Bərdə–Ağdam mənzi-
li üzrə 117 süni qurğunun, o cümlədən, 
103 ədəd dəmir–beton borunun, 2 bö-
yük yolötürücü qurğunun və 2 körpünün 
tikilməsi planlaşdırılıb. Həmçinin Hora-
diz–Ağbənd dəmir yolu istiqamətində də 
infrastruktur işlərinə başlanılıb.

Ümummilli lider Heydər Əliyevin rəh-
bərliyi ilə yaradılmış nəqliyyat infrastruk-
turunun inkişaf etdirilməsi və modernləş-
dirilməsi prosesi Prezident İlham Əliyev 
tərəfindən daha intensiv şəkildə aparılır. 
“Bakı–Tbilisi–Qars” və “Şimal–Cənub” 

beynəlxalq və regional nəqliyyat dəhlizlə-
rinin reallaşması həyata keçirilən irimiq-
yaslı işlərdəndir. 

Ali Baş Komandan İlham Əliyevin 
rəhbərliyi ilə Azərbaycan Silahlı Qüvvələ-
ri ərazi bütövlüyümüzü bərpa etdikdən 
dərhal sonra ölkə başçısının tapşırıqla-
rına uyğun olaraq Qarabağda başlanılan 
quruculuq işləri çərçivəsində dəmir yolu 
infrastrukturu layihələri intensiv şəkildə 
həyata keçirilir. “Azərbaycan Dəmir Yol-
ları” Qapalı Səhmdar Cəmiyyəti Bərdə–
Ağdam, Horadiz–Ağbənd dəmir yolu xət-
lərinin yenidən qurulması və Füzuli–Şuşa 
yeni dəmir yolu xəttinin inşası işlərini da-
vam etdirir. 

Azərbaycan Prezidenti İlham Əliyevin 
24 noyabr 2020-ci il tarixli sərəncamına 
əsasən, yenidən qurulması işlərinə baş-
lanılan Bərdə–Ağdam dəmir yolu xəttinin 
ox üzrə uzunluğu 47,1 kilometrə bəra-
bərdir. Layihə çərçivəsində birxətli dəmir 
yolu xətti üzrə hazırda fəaliyyətdə olan 
Bərdə və Köçərli stansiyaları təmir edilə-
cək, Təzəkənd və Ağdam stansiyaları isə 
yenidən tikiləcək. Həmçinin yol üzrə 114 
ədəd süni mühəndis qurğusunun tikintisi 
də nəzərdə tutulur. 

Prezident İlham Əliyev tərəfindən 14 
fevral 2021-ci il tarixində təməli qoyul-
muş Horadiz–Ağbənd dəmir yolu xəttinin 
ox üzrə uzunluğu 110,4 kilometrə bəra-
bərdir. Birxətli dəmir yolu 8 stansiyadan 
ibarət olacaq, həmçinin layihə çərçivə-
sində ümumilikdə 300-ə yaxın süni mü-
həndis qurğusunun tikintisi planlaşdırılır. 
Horadiz stansiyası ilə yanaşı, digər yeddi 
stansiya – Mərcanlı, Mahmudlu, Soltanlı, 
Qumlaq, Mincivan, Bartaz və Ağbənd ta-
mamilə yenidən tikiləcək. 

İcrasına başlanılan layihələrlə yanaşı, 
ADY-nin mütəxəssisləri tərəfindən azad 
edilmiş ərazilərdə dəmir yolu xətlərinin 
inşası üçün yeni istiqamətlər araşdırılır. 
Belə istiqamətlərdən biri də Dəliməm-
mədli–Kəlbəcər dəmir yolu xəttidir. Dəmir 
yolu xəttinin ilkin konseptual layihəsi ha-
zırlanıb. Ox üzrə uzunluğu 88,8 kilometrə 
bərabər bu birxətli dəmir yolu xətti üzrə 
220-ə yaxın süni mühəndis qurğusunun 
layihələndirilməsi və tikintisi təklif edilir.

Azərbaycan Dəmir Yollarının vaqon 
və lokomotiv parkının yenilənməsi is-
tiqamətində atılan mühüm addımlar da 
olduqca təqdirəlayiqdir. Yükdaşımalarına 
olan tələbatın ödənilməsi, xidmətin sə-
viyyəsinin daha da yüksəldilməsi, əlavə 
yüklərin cəlb olunması və daşınan yüklə-
rin mənzil başına təhlükəsiz şəraitdə çat-
dırılması üçün texniki vasitələrin yeniləş-
dirilməsi zamanın tələbidir. Bu,  həm də 
əlavə valyuta resurslarının Azərbaycan 
iqtisadiyyatına yönəldilməsi deməkdir.  

DSMF sərbəst vəsaiti 
 investisiyaya yönəldir

Dövlət Sosial Müdafiə Fondunun 
(DSMF) sərbəst vəsaitinin investisiya-
ya yönəldilməsi məqsədilə nazirlikdə 
yaradılmış İnvestisiya Şurasının növ-
bəti iclası olub. Qeyd edək ki, şuranın 
tərkibinə Əmək və Əhalinin Sosial Mü-
dafiəsi Nazirliyi və tabeliyindəki Döv-
lət Sosial Müdafiə Fondu, İqtisadiy-
yat və Maliyyə nazirlikləri, həmçinin 
Dövlət Neft Fondunun nümayəndələri 
daxildir.

İclasda şuranın sədri, Əmək və əha-
linin sosial müdafiəsi naziri Sahil Baba-
yev Prezident İlham Əliyevin tapşırıqları 
əsasında son illər aparılan ardıcıl sosial 
islahatların DSMF-ni də əhatə etdiyini 
bildirib. Fondun fəaliyyətində  optimal və 
mərkəzləşmiş iş mexanizmlərinin, inno-
vativ həllərin tətbiqi işləri, sosial sığorta 
daxilolmalarında artımlar qeyd edilib. 

Dövlət başçısının bu ilin aprel ayında 
imzaladığı qanunvericilik aktları ilə DS-
MF-nin sərbəst vəsaitinin, yəni, fondun 
büdcəsinin icrasının yarımillik və illik nə-
ticələrinə görə gəlir və xərclər arasında 
müəyyən edilən müsbət qalığın investisi-
yaya yönəldilməsinin önəmi vurğulanıb.  
Bu addımın fondun sərbəst vəsaitlərinin 
səmərəli idarəetmə yolu ilə dəyərinin 
qorunmasında  əhəmiyyəti, həmin inves-
tisiya gəlirlərindən şəhid ailələri və mü-
haribə əlillərinin sosial müdafiəsində, iş-
ğaldan azad edilmiş ərazilərimizdə sosial 
infrastrukturun yaradılması xərclərində 
də istifadə edilməsinin nəzərdə tutulduğu 
diqqətə çatdırılıb.

İclasda ötən dövrdə sərbəst vəsai-
tin maliyyə alətlərinə uğurla investisiya 
edildiyi qeyd olunub. Bu sahədə görülən 
işlər və investisiya fəaliyyətinin davam 
etdirilməsi istiqamətində qarşıda duran 
vəzifələr müzakirə olunub.

Qusarda  
məşğulluğa dəstək

Əmək və Əhalinin Sosial Müda-
fiə Nazirliyi Dünya Bankının maliyyə 
dəstəyi ilə icra olunan “Məşğulluğa 
Dəstək Layihəsi” ilə bağlı Qusar rayo-
nunda növbəti ictimai dinləmə təşkil 
edib. Görüşün məqsədi layihə barədə 
məlumatlılığı artırmaq və nəzərdə tu-
tulmuş hədəf kateqoriyalarını layihəyə 
cəlb etmək olub.

 İşaxtaran və işsizlərin iştirak etdiyi 
görüşdə layihənin hədəf və məqsədlə-
ri, əhatə dairəsi, layihənin icrası zama-
nı ətraf mühit və sosial məsələlərə dair 
tələblər diqqətə çatdırılıb. Proqramın 
gözlənilən faydaları, eləcə də müraciət 
və iştirak qaydalarına dair ətraflı məlumat 
verilib, iştirakçıları maraqlandıran suallar 
cavablandırılıb. Tədbirin sonunda işti-
rakçılara layihə və təqdim edilən biznes 
zərflər barədə məlumatların əks olundu-
ğu çap materialları paylanıb.

Naxçıvanda  
“İşsizin dostu” çoxalır
DOST İş Mərkəzi tərəfindən Nax-

çıvan Muxtar Respublikasında daha 
500 nəfərin “İşsizin dostu” proqramı-
na cəlb edilməsinə başlanıb. Əmək 
və Əhalinin Sosial Müdafiəsi Nazirli-
yindən verilən xəbərə görə, onlardan 
artıq 100 nəfəri proqram çərçivəsində 
ödənişli ictimai işlərlə təmin ediliblər. 
Qalan 400 nəfərin də proqram çərçivə-
sində məşğulluğunun təminatı üçün 
işlər aparılır. 

Bundan əvvəl də DOST İş Mərkəzi 
Naxçıvan MR-də ilk layihəsi olaraq 500 
şəxsi işlə təmin edib və hazırda region-
da 600 nəfər proqramı üzrə müxtəlif iş-
lərdə çalışır. Bununla da, Naxçıvan MR-

də həmin proqrama cəlb edilənlərin sayı 
 1000-ə çatacaq. Ödənişli ictimai işlərə 
cəlb edilən hər bir şəxslə əmək müqavilə-
si bağlanır ki, həmin şəxslərin gələcək 
pensiya hüquqları təmin ediləcək. 

Ukraynalı uşaqlar  
İsmayıllının qonağıdır
Dövlət-Tibbi Sosial Ekspertiza və 

Reabilitasiya Agentliyinin təşkilatçılı-
ğı ilə ölkəmizə gətirilərək reabilitasiya 
tədbirlərinə cəlb edilən 30 ukraynalı 
uşağın İsmayıllı rayonuna da ekskur-
siyası təşkil edilib.

Uşaqlar rayonun Basqal qəsəbəsin-
dəki tarixi irsimizlə tanış olub, öz kolo-
ritini qoruyub saxlayan qədim məkanı 
gəziblər. Bundan əvvəl isə onlar Qəbələ 
Arxeoloji Mərkəzində olublar və orada 
uşaqlara Azərbaycanın tarixi barədə əya-
ni eksponatlar vasitəsilə məlumat verilib.    

Agentliyin Qəbələ Uşaq Reabilitasiya 
Mərkəzində yerləşdirilən uşaqların emo-
sional vəziyyətlərinin stabilləşməsinə, 
eləcə də cəmiyyətə inteqrasiyalarının 
təmin edilməsinə dəstək göstərilir. Onlar 
müalicəvi masaj, hovuz və vanna, art-te-
rapiya, əmək terapiyası, peşəkar psixo-
loqlar tərəfindən keçirilən fərdi və qrup 
terapiyalarında iştirak edirlər.

Ukraynalı uşaqlar Şamaxıya da səfər 
edəcəklər.

Zərifə HÜSEYNOVA  

İşğaldan azad edilən ərazilərin yenidən bərpası, kənd təsərrüfatının muasir 
texnologiya ilə təmin edilməsi, yeni yaradılan nəqliyyat-logistika dəhlizləri, 
dayanıqlı inkişaf proqramları Qarabağ və Şərqi Zəngəzur iqtisadi rayonlarının   
simasını dəyişdirir. Aqrar, emal və hasilat sənayesinin inkişafına zəmin yaradır. 
Bu barədə iqtisadçı alim Elmir Səfərli dedi:

– Qarabağın münbit torpağı, zəngin 
təbiəti, o cümlədən, su ehtiyatları işğal-
dan azad edilmiş ərazilərdə kənd təsər-
rüfatının müxtəlif sahələrinin inkişafına 
səbəb olacaq və məhsuldarlığı artıra-
caq. Burada heyvandarlıq, üzümçülük,  
baramaçılıq,  kartofçuluq, pambıqçılıq, 
taxılçılıq, tərəvəzçilik, meyvəçilik aparıçı 
sahələr olacaq. Bu bölgədə kənd təsər-
rüfatının inkişaf potensialı böyükdür. İş-
ğaldan əvvəlki dövrdəki göstəricilər də 
bunu sübut edir. Həmin tarixdə ölkədə 

taxıl istehsalının 14,3 faizi, pambıq isteh-
salının 3,3 faizi, üzüm istehsalının 31,5 
faizi, kartof istehsalının 6,3 faizi, tütünün 
8 faizi ət istehsalının 14,5 faizi, barama 
istehsalının 17 faizi həmin ərazilərin pa-
yına düşürdü. 

Rəqəmlər azad olunmuş ərazilərin 
kənd təsərrüfatı potensialının nə qədər 
yüksək olduğunu təsdiqləyir. Təsadüfi 
deyil ki, Azərbaycan Prezidentinin azad 
olunmuş torpaqlarla bağlı ilk tapşırığı 
bu torpaqların əkilib becərilməsi ilə bağ-
lı olub. Tapşırığa əsasən, müharibənin 
başa çatdığı ilk günlərdən etibarən Kənd 
Təsərrüfatı Nazirliyi və digər aidiyyəti qu-
rumlar tərəfindən işğaldan azad edilmiş 
ərazilərdə kənd təsərrüfatının gələcək 
inkişafının planlaşdırılmasına başlanılıb. 
Kənd təsərrüfatı sahəsinin bərpası is-
tiqamətində tədbirlər görülüb.

Elmir Səfərlinin sözlərinə görə, Qara-
bağın təbii-iqlim və relyef xüsusiyyətləri 
nəzərə alınmaqla, bölgədə, xüsusilə taxıl 
və yem bitkiləri və heyvandarlıq məhsul-
ları istehsalı üstünlük təşkil edəcək. Qa-
baqcıl ölkələrin təcrübəsindən istifadə et-
məklə aqrar sektorda böyük uğurlar əldə 
etmək olar. Bu uğurların mənbəyində tə-
bii ki, bölgənin münbit torpağı, zəngin su 
ehtiyatları dayanır. Məhsuldarlığın artma-
sında çox mühüm rol oynayan bu amillər 
xarici investorların əraziyə cəlb olunma-
sına yol açacaq. Bu, həm də o deməkdir 
ki, həmin rayonlarda kənd təsərrüfatı ilə 
yanaşı, emal sənayesi də genişlənəcək. 

İqtisadçı Mahir Zeynalov isə bildirdi 
ki, Qarabağ iqtisadi bölgəsinə daxil olan 
rayonların hər biri özünəməxsus zəngin 
təbii resurslara, yüksək iqtisadi potensi-
ala və inkişaf perspektivlərinə malikdir: 
– Bu rayonların iqtisadiyyatında ənənə-
vi sahələrə üstünlük verilməklə yanaşı, 
rəqabətədavamlı qeyri-ənənəvi sahələrin 
də inkişaf etdirilməsi zəruridir. Xüsusən 
də Qarabağda kənd təsərrüfatının və 
emal sənayesinin, tikinti sektorunun, 
mədən sənayesinin, xidmət sahələrinin, 
turizmin inkişafı üçün yaxşı imkanlar var. 
Təkcə aqrar sektorla bağlı onu demək 
kifayətdir ki, çox münbit və məhsuldar 
torpaqlara malik Qarabağda taxıl, üzüm, 

pambıq, tütün, kartof, tərəvəz və bostan 
məhsulları, meyvə və giləmeyvə istehsalı 
ənənəvi sahələrdir. 

Ənənəvi sahələr arasında üzümçü-
lük və taxılçılıq həm əhatə etdiyi əkin 
sahələrinə, həm də istehsal həcminə 
görə xüsusi çəkiyə malik olmaqla üstün 
və inkişaf etmiş sahələr olub və olacaq. 
Əvvəlki dövrün yaxşı ənənələri, hazırkı 
potensial imkanları və müqayisəli üstün-
lükləri nəzərə alınmaqla Qarabağ iqtisadi 
rayonunun yeni bazar tələblərinə uyğun 

müasir standartlar səviyyəsində inkişafı 
Azərbaycan iqtisadiyyatının daha da bö-
yüməsinə təkan verəcək.

Bölgədə aqrar sektorun inkişaf etdi-
rilməsinin əsas istiqamətlərindən biri də 
yeni logistika infrastrukturunun qurulması 
və fermerlərin texnika ilə təchiz edilmə-
sidir.  Çünki logistika imkanlarının geniş-
lənməsi kənd təsərrüfatı məhsullarının 
ixrac bazarlarına çıxarılmasına imkanlar 
yaradacaq. Bütün bunlar göstərir ki, azad 
olunmuş ərazilərin aqrar potensialından 
səmərəli istifadə ölkə üzrə kənd təsərrü-
fatı məhsullarının istehsalını ciddi çəkildə 
artıracaq. 

Aqrar texnika təchizatına gəlincə, 
artıq Kənd Təsərrüfatı Nazirliyi  planlar 
hazırlayıb. İnsanlar məskunlaşdıqca, tor-
pağın əkilib-becərilməsinə başladıqca, 
onların kənd təsərrüfatı texnikasına, elə-
cə də toxum, gübrə və pestisidlərə olan 
ehtiyacları ödəniləcək.

Bəs nə qədər torpaq sahəsi əkinə 
cəlb ediləcək? Bu barədə İqtisadi İslahat-
ların Təhlili və Kommunikasiya Mərkəzi-
nin (İİTKM) icraçı direktoru Vüsal Qasımlı 
bildirdi ki, 200 min hektar kənd təsərrüfa-
tı sahəsi və bundan da çox örüş sahəsi, 
həmçinin keçmiş cəbhə xətti boyunca 
istifadəsiz qalan on minlərlə hektar tor-
paq sahəsi aqrar biznesin resurs əsasını 
təşkil edir. Hesablamalar göstərir ki, orta 
müddətli perspektivdə Qarabağ bölgəsi 
ölkənin kənd təsərrüfatına 10,4 faiz töhfə 
verəcək.

Qeyd edək ki, bölgənin aqrar inkişafı 
Azərbaycan iqtisadiyyatına təsir edəcək. 
Keçmişlə müqayisədə yeni və daha üs-
tün iqtisadiyyat qurmağa imkan verəcək. 
Qarabağa Böyük Qayıdış reallaşdırıldıq-
dan və yerli iqtisadiyyat dirçəldildikdən 
sonra bölgə sosial-iqtisadi cəhətdən 
özünü təmin etməklə yanaşı, bütövlükdə, 
Azərbaycan iqtisadiyyatına böyük töhfə 
verəcək, ölkədə ərzaq təhlükəsizliyi tə-
min olunacaq, yeni iş yerləri yaranacaq, 
ixrac potensialı artacaq.

Pünhan ƏFƏNDİYEV  

Ağdam

Meksika səfiri Lənkəranda
Meksika Birləşmiş Ştatlarının Azərbaycan Respublikasındakı fövqəladə və 

səlahiyyətli səfiri xanım Mariya Viktoriya Romero Kabalyero Lənkərana səfər 
edib. 

Lənkəran Şəhər İcra Hakimiyyətinin 
(ŞİH) başçısı Taleh Qaraşov meksikalı 
diplomatla görüşüb. İcra başçısı xarici 
diplomata Lənkəran rayonunun coğrafi 
mövqeyi, təbiəti, flora və faunası, ta-
rixi, mədəniyyəti, turizm potensialı və 
sosial-iqtisadi inkişafı barədə geniş və 
əhatəli məlumat verib. Taleh Qaraşov 
Azərbaycanla Meksika arasındakı mü-
nasibətlər barədə  bildirib ki, ölkələrimiz 
arasında coğrafi məsafənin uzaq olma-
asına baxmayaraq, əməkdaşlıq üçün 
geniş imkanlar mövcuddur və ölkələrimiz 
dövlət başçısı cənab İlham Əliyevin yü-
rütdüyü məqsədyönlü siyasət nəticəsin-
də beynəlxalq təşkilatlar çərçivəsində 
səmərəli əməkdaşlıq edir.

İcra başçısı ölkələrimiz arasındakı 
əlaqələrin bölgələr və şəhərlər arasında 
inkişaf etdirilməsinin önəmi barədə də 
danışıb. Taleh Qaraşov qarşılıqlı turiz-
min inkişafının, elm və təhsil sahəsində 
tələbə mübadiləsinin və mədəni tədbirlə-
rin həyata keçirilməsinin bu istiqamətdə 

əlaqələrin daha da möhkəmlənməsinə 
xidmət edəcəyini vurğulayıb.

Xanım səfir ölkələrimiz arasındakı 
diplomatik münasibətlərin daha da in-
kişaf etidilməsində maraqlı olduqlarını 
qeyd edib. Onun sözlərinə görə, hər iki 
ölkə rəhbərliyinin bu istiqamətdəki iradə-
si eynidir və əməkdaşlıq üçün çoxlu im-
kanlar mövcuddur, enerji, investisiyalar, 
elm, təhsil sahələrində geniş potensial 
var. Meksikalı diplomat ölkələrimiz ara-
sında mövcud olan  müqavilələr çərçivə-
sində, xüsusilə, elm və təhsil sahəsində 
bu imkanlardan istifadə olunmasının 
mümkünlüyündən danışıb.

Daha sonra meksikalı xanım diplo-
mat səfər çərçivəsində Lənkəran Dövlət 
Universitetində (LDU) “Meksika memar-
lığının şah əsərləri” adlı fotosərgidə işti-
rak edib, “Yaşıl çay” FT-nin çay planta-
siyası və “Azərxalça” ASC-nin Lənkəran 
filialı ilə tanış oub.

